http://www.berria.info/testua_ikusi.php?Saila=kultura&Iturria=BERRIA&Data=2005-04-13&Produktua=BERRIA&Edizioa=00&Orria=042&Kont=845
2005-04-13                   780 hitz
XABIER ETXANIZ ERLE - IDAZLEa 

«Literatura asko baina oso dibulgazio gutxi dugu haur eta gazte literaturan» 

Manu Lopez Gasenirekin batera, '90eko hamarkadako Haur eta Gazte literatura' liburua osatu du, Pamielak argitaratu berria. 

JUAN LUIS ZABaLA 

Haur eta gazte literatura idazteaz gain, haur eta gazte literaturako liburuen kritikak idazten ditu eta haur eta gazte literatura aztertzen du Xabier Etxaniz Erlek (Oñati, 1961). «Herri honetan gauza asko eramaten diren bezala» darama hori: «kontuz, sarritan zeure buruaren kontra egiten, alde egitea moralki ezegokia iruditzen zaizulako, baina batez ere oso gustura azken finean lan ugari direlako baina denak esparru batean». Duela 20 urte baino gehiago erabaki zuen haur eta gazte literatura aztertuko zuela, ez besterik «helduen literatura, esaterako, asko gustatu arren», sakabanaketarik ez gertatzeko. «Apustu bat izan zen eta hor nago, batzuetan ondo eta besteetan ez hain ondo». 
Euskal Haur eta Gazte Literaturaren Historia kaleratu zenuen 1997an. Zer lotura du Lopez Gasenik eta biok idatzi duzuen liburu berriak harekin? 

Euskal haur eta gazte literaturaren historia egin nuenean, eta gero Manu Lopezek itzulpengintzaren azterketa egin zuenean ere, 90eko hamarkada erdiraino egin genuen azterketa eta konturatu ginen hamarkada horretan aldaketa edo sendotze prozesu nabarmena gertatzen ari zela. Liburu berria bi ikerketa haien ondorengo lana dugu, gaurkotua, berriagoa eta osatua, haietan ez bezala, honetan arlo gehiago aztertu ditugulako. 

Euskal haur eta gazte literaturaren historian didaktismoa gainditzeko prozesu bat dago. 90eko hamarkadan erabat gaindituta geratu da? 
Erabat ez, baina, oro har, ikusi dugu oraingo euskal haur eta gazte literaturan literatur kezka handiagoa dagoela. Jakina, urtero 300 liburu baino gehiago kaleratzen dira eta horien artean denetatik dago, baina esan genezake orain helburu nagusia, gehienetan, gozatzeko eta entretenitzeko irakurgaiak idaztea dela. 

Zer beste joera edo ezaugarri nabarmendu daiteke 90eko hamarkadako euskal haur eta gazte literaturan? 
Nabarmena da euskal argitaletxeen artean bereizketarik ez egotea. Oso antzeko idazlanak argitaratzen dira guztietan. Begira, gure artean oso normala da idazle batek hiru edo lau argitaletxetan kaleratzea bere lanak: Juan Kruz Igerabidek eta Patxi Zubizarretak, esaterako. Hori kanpoan askoz gutxiago gertatzen da, eta baita sailen arteko ezberdintasuna ere. Hemen, dugun merkatuagatik eta dugun produkzioagatik ezin dira oso sail espezifikoak egin. 

Adin guztietara zabaldu, genero guztietaraÉ hutsune guztiak betetzen ari dira azken urteetan? 

Aurreko hamarkadako egoerarekin parekatuz gero, askoz hobeto gaude, hori argi dago. Hala ere, komikigintzan, esaterako, atzera egin dugu. Haur aldizkarigintzan ere gauza beraÉ baina poesian aurrerapen handia egin da eta adinen aldetik ere muga gero eta lausoagoa dago, zaila da liburu batzuk helduen literatura edo gazte literatura gisa argitaratu diren esatea, alegia, argitaletxeak muga horiek ezabatzen ari dira goiko aldetik, eta behetik, aldiz, albumak ere gero eta gehiago argitaratzen dira. 

Kanpoko zabalkundeari dagokionez ere asko aurreratu da? 

Bai. Gero eta liburu gehiago erdaratzen da, gero eta idazle gehiagok ikusten du bere obra erdaraturikÉ baina hori lortu baldin bada idazleen lan pertsonalari esker lortu da, eta hemen gure produkzioa kanporatzeko politika bat falta da, alegia, zer idazten den, nolakoa den, gure literaturaren egoeraÉ lan interesgarriak, hori dena beste hizkuntzetan normalean ez da egiten, guk galegoz idatzitako liburu interesgarri bat ezagutzen badugu euskaratzen dugu eta kito, baina Galizian ezin dute jakin hemengo liburu bat ona den, zeri buruz denÉ ez baldin badie lan hori hemengo batek egiten. 
Liburu kritikari dagokionez, Behinola aldizkariaren sorrera eta euskal prentsaren indartzea lagungarri izan dira arloa garatzeko. Nolakoa da egoera gaur egun? 
Zerbait egin da, baina arazo hau, kritikarena, gure inguruko kulturetan ere bada. Oso zaila da kritika, komentarioa, irakurlearengana, hartzailearengana heltzea. Orain duela urte batzuk baino komentario gehiago ikusten diraÉ baina Behinola-n urtean 40 erreseina agertzen dira, produkzioaren %15 edo. Asko egin da baina askoz gehiago dugu egiteko oraindik. 

Zer kezka eta zer esperantza nagusi sortzen zaizkizu etorkizunari begira? Zer hutsune daude betetzeko eta zer lan egiteko? 
Niri iruditzen zait gure liburugintza oso desorekatuta dagoela, proportzionalki literatura gehiegi dugu eta dibulgazio liburu gutxiegi, edo jolaserako, edo denbora pasarako. Literaturzale moduan oso pozgarria da hemen gero eta gehiago eta gero eta kalitate handiagoko lanak plazaratzeaÉ baina euskaldun moduan kezkagarria iruditzen zait aurrekoa. Bestalde, komikietan eta haur aldizkarietan hutsune nabarmenak daude, eta baita arestian aipatu dugun promozioaren lanean ere. Euskal literatura kanpoan promozionatzeko politika baten beharra dugu. 

Aspalditik ari zarete haur eta gazte literaturaren inguruko aurreiritzi batzuen aurka borrokan: bigarren mailakotzat jotzen da, helduentzako interesik gabekotzat; ez da ilustratzaileen lana aintzat hartzenÉ Ari dira gainditzen aurreiritzi horiek? 
Poliki-poliki ari dira gainditzenÉ egoera ezagutu ahala. Nik uste aurreiritzi horiek ezjakintasunetik datozela. Haur eta gazte literaturako puntako obrak ezagutzen dituen edonork badaki liburu horiek literatura direla, letra larriz. Jakina, helduen literaturaz hitz egitean amodiozko telenobelen gidoiez hitz egingo bagenu, ziur aski ez genuke orain dugun iritzia izango; gauza bera gertatzen da haur eta gazte literaturarekin. Guk, liburu honetan, aurreiritzi horren kontra egin dugu gure literatura nolakoa den eta zertan den azalduz. 

